
					Kaca puniki kavalidasi
"Milaah, Denda Milaah, antosang Inaq Denda, antosaang," Inaq

Wira ngeling ngaukin pianakne, saha ulap-ulap ngedengang bungkusan,
gisianga taken Lalu Wiradana. Baling-baling kapale cenged pitehanne

mameteng, gerunganne sayan keras ngempengin kuping. Ratna Dumilah

bengong ningalin reramanne buka keto ngawe yah panonne nrebes ngetel

di tangkahne. Gusti Ngurah Darsana ane ada di sampingne ngusuhin
rabinne ngasih-asih, nampalang limanne di jendelane ulap-ulap yadiapin

tusing tingalina teken reramanne uli lapangane. Plaib kapale makibeh

ka tanggun lapangane Kangin lantas buin mabading marep Kauh. Ratna

Dumilah sayan sedih, nanging nungkasang milu ulap-ulap. Gerungan

kapale buin ngerasang cara gruengan montore lakar nyumunin malomba.

Para penumpange katurin apang nganggo sabuk pangaman lan dereng

kadadosang ngaroko. Pramugarine nyontohin kenken carane nganggo
palampung. Sasampune sregep makejang mara kapale maseret becat

plaibne sayan makelo sayan nyepetang lantas makeber ka ambarane.

Roda-rodane alon-alon kacelepang. Panumpange sampun kabebasang
ngaroko lan ngeles sabukne. Pramugarine nyacarang kotak misi jaja lan

teh. Ratma Dumilah kari bengong miwasan tuun nanging amung pasih

ane ngenah. Sedih kenehne tusing nyidang matemu napi malih lakar

maan mapamit. Gusti Ngurah, ibu lan ajinne alon nupdupang.

"Denda,suud sedih. Iraga tusing ngaden mamiq lan inaq lakar teka

ngatehang iraga luas. Kaden ibi tiang suba ngorahin Bli Wiradana yen

lakar luas jam pitu semengan nganggon kapal tarbang," Gusti Ngurah

ngusap yeh panon rabinne ben saputangan.

"Nggih Tu Ngurah. Tiang sedih, nanging masih marasa leang
santukan inaq lan mamiq kayun rauh yadiapin tiang ten nyidayang

sungkem, masalaman mapamit."

"Nah, jalan uli dini angayubagia, ngastiti Hyang Widhi apang pada

